
Шыңғысбаева Дүйсенкүл Мұқамбетжанқызы,
ҚР Заң шығару институты Лингвистика орталығы 
аударма секторының аға ғылыми қызметкері

ЗАҢ ТЕРМИНДЕРІНІҢ БІРІЗДІЛІГІ ТУРАЛЫ

Күнделікті өмірде адамдар әр түрлі 
себептермен түрлі ережелермен (нормалармен), 
заңдарда, заңнамалық актілерде тіркелген, 
олардың тыйым салынған және рұқсат етілген 
талаптарымен және оны бұзған кезде болатын 
оның салдарымен үнемі ұшырасып отырады. 
Әрбір мемлекет заң және заңдық көмек арқылы 
қоғамдық қатынастарға белгілі бір тәртіп 
орнатады, оларды құқықтық нормалармен 
қамтамасыз етеді, қорғайды. 

Заңнама адам өмірінің барлық саласын 
қамтиды. Адам өміріндегі заңның рөлі 
соншалықты маңызды, өйткені жеке адамның 
еркіндігіне және коғамның алға дамуына тікелей 
себепші жақсы заңдардың жасалуында болып 
отыр. Қоғамдық өмірдің барлық салаларын 
құқық нормасы арқылы ретке келтіріп, басқару, 
қызмет көрсетуде заң талаптарын басшылыққа 
алып, адам, қоғам, мемлекет мүддесіне адал 
қызмет атқару - бүгінгі күннің өзекті мәселесі.

Осыған орай, мемлекетіміздегі құқықтық 
тәртіп пен заңдылықты нығайтуда қазақ тіліне 
аударылып жатқан заңдардағы терминдердің 
дұрыс аударылуы, орынды қолданылуы бүгінгі 
күннің басты талабы болып отыр. 

Сондай-ақ заң терминдерін қазақша қолдануға 
деген белсенділіктің артуы заңнамалық жүйенің 
өзгеріске түсуіне де байланысты болып отыр.

Қазақстан Республикасы тәуелсіздік алған-
нан бері қабылданған заңдардың, ресми 
құжаттардың, кодекстердің қазақ тіліндегі 
мәтіндеріне сараптама жүргізу барысында 
сауатсыз қолданылған терминдердің көптігінен 
көз сүрінетінін байқадық. Дей тұрғанмен де, 
қазіргі заңдардағы олқылықтар лингвистикалық 
сараптамадан өткеннен кейін оқуға жеңіл, 
ұғынықты болып отырғанын үлкен жетістік 
деп айтуға әбден болады. Кез келген заң заңдық 
терминдер арқылы жасалады. Сол себептен 
заң құжаттарындағы тұрақты тіркестер, заң 
терминдері бірізді болу қажет. Бірақ осы 
күнге дейін бір заңнамада бір тіркес екі түрлі 

баламамен берілетіні жиі кездеседі. Осыған 
дәлел ретінде Азаматтық кодексті алып көрейік. 

Азаматтық кодекс Жалпы бөлімінің   
10-баптың 6-тармағында «достоверную 
информацию» «анық мәлімет» деп алынған. 
Азаматтық кодекс Ерекше бөлімінің 645-баптың 
2-тармағында «недостоверности информации» 
«ақпараттың сенімді болмауы» деп берілген. 
Сол кодекстің 947-бабында «ақпараттың анық 
еместігі» «недостоверной информации» деп 
алынған. Азаматтық кодекс Ерекше бөлімінің 
931-бабында «умысел» «теріс пиғыл» деп 
берілсе, 611- бапта «умысел» «қасақана» деп 
берілген. Қарап отырсақ, бір кодекстің өзінде 
«анық емес», «ақпараттың сенімді болмауы», 
«теріс пиғыл», «қасақана» деп әр түрлі берілген. 

Тәуелсіздік алғалы елімізде қазақ тілінің 
қолданысы сатылап өрлеп дамығаны сияқты, 
заң терминдерін қазақша дұрыс қолдану да осы 
жылдар ішінде бірте-бірте алға жылжып келеді. 
Сол себептен де заңдарда, ресми құжаттарда 
кейбір терминдердің әр түрлі алынып келуі 
табиғи нәрсе. Біздің мақсатымыз оларды 
тізбелей беру емес, бүгінге дейін қалыптасқан 
мол тәжірибені басшылыққа ала отырып, 
қолданыстағы терминдерді біріздендіруге 
ұмтылу болып отыр.

Жалпы жұртшылық «Нормативтік құқықтық 
актілер туралы» Қазақстан Республикасының 
Заңына сәйкес нормативтiк құқықтық 
актінің мәтiнi заң терминологиясын және заң 
техникасын сақтай отырып жазылатынын 
біледі. Сол себептен де заңның баптары мен 
тармақтарында, тармақшаларындағы кей 
сөздердің қайталануы заңды, өйткені заң тілінде 
норма жүгін көтерушілік, ұғымдық дәлдік, 
дәл мағынаны берушілік негізгі мәселе болып 
табылады. Бүгінде осы заң талаптары толықтай 
сақталып отырған жоқ.

Яғни күн тәртібінен түспейтін, күнделікті 
жетілдіріп отыруды қажет ететін өзекті 
мәселелердің бірі - заңнама мен ресми 

құжаттарда қолданылатын терминдер мен сөз 
тіркестерін біріздендіру. 

Терминдер мен сөз тіркестері заң тіліне 
қолдануға енгеннен бастап, заңдық күшке ие 
болады. Бүгінгі таңда мына заң салаларына 
азаматтық, әкімшілік, қылмыстыққа қоса т.б. 
нарықтық экономикаға қатысты да заңдық 
нормативтер қалыптасты. Заңның жасалуы 
адамның өміріне, оның тіршілігіне, адамдардың 
түрлі әрекеттеріне тікелей байланысты 
болғандықтан, ондағы әрбір сөз, әрбір тіркес, 
әрбір термин өз орнында тұруы тиіс. Заң 
тіліндегі оралымдардың тұрақсыздығы, әр 
жерде әр түрлі мағына берушілігі адамдар 
арасындағы қатынастарға да әсерін тигізеді. 
Сондықтан қазақ тіліндегі заң мәтіндеріне 
де аса ұқыптылықпен қарағанымыз жөн. 
Себебі заңдар мен кодекстердегі әрбір тәртіп 
пен құқық бұзушылық, қылмыстық баптары 
мен тармақтары адам денсаулығына, өміріне 
және тағдырына әсер етеді, айып немесе жаза 
тағайындауда шешуші рөл атқарады.

Заңға енгізілген тұрақты тіркестердің басқа 
баламасы болмайды. Бір заңнамада бір тіркес екі 
түрлі баламамен берілуі жиі кездеседі. Мәселен, 
азаматтық кодексте «теріс пиғыл» деген тіркес 
келесі заңдарда «жат пиғыл» болып келеді. 

Дау жоқ, қазақ тілі өте бай, көркем тілдердің 
бірі. Бірақ сол тіркестерді мәнмәтінде орынды 
қолдана білгеніміз жөн. 

2000 жылы заңтануға арналған қазақша-
орысша, орысша-қазақша сөздікте «авторлық 
келісімшарт» «авторлық шарт» [2, 183-б.], 
«актуальность» – «өзектілік» [2, 186-б.], 
«актуальный» – «көкейкесті» [2.186-б.], «истец» 
– «талап арызшы» дегенді «отказ истца от иска» 
– «қуынушының талаптан бастартуы» [2, 275-
б.] деп аударылған. «Аморальный поступок», 
«антиобщественный поступок» дегендегі 
«поступок» – «бейморальдық іс-әрекет» (187-б.), 
«қоғамға жат қылық» [2, 187-б.], яғни «іс-әрекет, 
қылық» болып аударылған. 

Заң терминдері мен оралымдардағы осындай 
ала-құлалық терминжасамға қойылатын мына- 
дай:

1) бір мағыналық;
2) қысқалық;
3) шарттылық, жасандылық;
4) тұрақтылық;
5) бейтарап мәнділік деген сияқты талап-

тардың орындала бермеуіне байланысты. 
Қорыта келгенде, заң терминдері мен тұрақты 

оралымдарды заң тілінде аса ұқыптылықпен, 
талғампаздықпен қолданған жөн. 

Ключевые слова: соблюдение единообразия юридической терминологии; простота и ясность 

языка, исключающие различное толкование норм.

The article deals with the problems of the uniformity of legal terms.
Keywords: consistency of legal terminology; simplicity and clarity of language that exclude different 

